
Meeqqat Atuarfianni atuartut akornganni pimmatiginnittarneq 

pinaveersaartinniarlugu periusissiamik kingusinnerpaamik UPA 2020-mi 

saqqummiunneqartussamik Naalakkersuisut peqquneqarnissaannik Inatsisartut 

aaliangiiffigisassaattut siunnersuut. Periusissiap atuutsinneqalernissaanut suliniutit 

assigiinngitsut qaqugukkut aallarnisarneqarnissaannut piffissalersuut 

ilanngunneqassaaq.  

(Inatsisartunut ilaasortaq, Aqqa Samuelsen, Inuit Ataqatigiit). 

 

 

Akissuteqaat 

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

 

Siullermeerneqarnera 

Naalakkersuisut Inatsisartunut ilaasortap Aqqa Samuelsen, Inuit Ataqatigiit, 

aalajangiiffigisassatut siunnersuutaa tigusartik qujassutigaat.  

 

Naalakkersuisut siunnersuuteqartoq ugguuna isumaqatigaat, pimmatiginnittarnerup 

pinaveersaartinneqarnissaa akiorneqarnissaallu pingaaruteqarluinnartuummata.  

 

Meeqqanut inuusuttunulluunniit pimmatigineqarneq misigineqallaqqunanngeqaaq. 

Ilisimavarpulli ajoraluartumik meeqqat inuusuttullu pimmatigineqartartut. Pimmatigineqarneq 

ajorluinnartumik kinguneqarsinnaasarpoq, meeraanerup inuusuttuunerulluunniit nalaani, 

allaat inersimasunngorneq tikillugu ajortumik kingunerlutsinneqarsinnaasartoq. 

Pimmatiginnittarnerup atugaanera annikillisarniarneqassappat, tamatuma siamasissumik 

isiginiarneqarnissaa pisariaqarpoq. 

 

Pimmatiginninneq sumiluunniit qaqugukkulluunniit pisinnaasarpoq. Pimmatiginninneq 

assigiinngitsutigut pisarpoq aamma nittartakkatigut pisinnaasarpoq. Taamaattumik meeqqat 

inuusuttullu ornittagaanni sulisut attuumassuteqartut tamarmik pimmatiginnittarnerup qanoq 

pinaveersaartinneqarnissaanik taamalu pisoqartillugu qanoq iliuuseqartoqartarnissaa 

ilisimasariaqarpaat. Matumani pineqarput perorsaasut, anitsiartarfinni nakkutilliisut, 

ilinniartitsisut atuakkanik atorniartarfinni sulisut, pedelit angajoqqaallu meeqqamut 

inuusuttumulluunniit isumakuluuteqartut. 

 

Ulluinnarni paaqqinnittarfinni atuarfinnilu pimmatiginnittarnerup pinaveersaartinneqarnissaa 

annikillisarneqartarnissaalu kommunit akisussaaffigaat, taamatuttaaq ilinniarfeqarfinni 

najugaqarfiusuni ataatsimooqatigiinnermik toqqissisimanartumik, akaareqatigiiffiusumik 

ataqqeqatigiiffiusumillu taamaalilluni pimmatiginnittarnermik ileqqoqarfiunnginnissaanik 

kulturimik pilersitsisimanissaq akisussaaffigaa. Inersimasut ulluinnarni meeqqanik 

inuusuttunillu sullissisut taakkuupput avatangiisit ataatsimooqatigeeriaatsillu 

ilusilersorsimanissaat meeqqat, inuusuttut angajoqqaallu qanimut peqatigalugit 

pilersinneqarnissaat isumagisassaraat. Aammattaaq qulakkeersimasariaqarpoq, atuarfinni 

paaqqinnittarfinnilu pimmatiginninnermik pisoqarsimatillugu qanoq iliuuseqartoqartarnissaa, 

kiisalu taamatut pisoqartillugu ajornartorsiutit meeqqanut angajoqqaavinullu 

isumagisassanngorlugit imminiiginnarneqartannginnissaat nakkutigisassarivaat. Tamanna 

peqqutigalugu pimmatiginnittarnerup pinaveersaartinneqartarnissaa pitsaasunillu 

avatangiisitigut atugassaqartitsisarnissaq tamanit pingaartinneqarluinnartariaqarpoq.  

 

Naalakkersuisut pimmatiginnitarnerup pinaveersaartinneqartarnissaa pillugu 

periusissiortoqarnissaanik siunnersuut pitsaasutut isigivaat. Kisiannili pimmatiginnittarneq 

pillugu suliassap siammasinnerunera unammillernartoqartutut isigivaat, meeqqallu 

atuarfeqarfiat avaqqullugu aamma iliuuseqartoqartariaqarsoraat. Pimmatiginnittarneq pillugu 

suliniuteqarnissaq meeqqanut inuusuttunullu tamanut attuumassuteqartariaqarpoq, meeqqanit 

suli atualinngitsuniit, meeqqat atuarfiini inuusuttullu ilinniarfiini, aamma 

naalakkersuisoqarfiit akimorlugit Naalakkersuisut, kommunit allallu soqutigisaqartut, 

pimmatiginnittarneq pillugu pinaveersaartitsinermik akiuiniarnermillu suliaqartut qanimut 

suleqatigiinnikkut pinaveersaartitsinermik aaqqissuusseqatigiinniartariaqarput. 

 

Tunngavilersuutigineqartutut taaneqartut tunngavigalugit Naalakkersuisut allannguutissatut 

siunnersuummik imaattumik aalajangiiffigisassatut siunnersuuteqarput: 

 

“Meeqqanut suli atualinngitsunut, meeqqat atuarfianni inuusuttullu ilinniarfiini 

pimmatiginnittarnerup pinaveersaartinniarneqartarnissaa pillugu nuna tamakkerlugu 

periusissiamik kingusinnerpaamik UKA2020-mi Naalakkersuisut peqquneqarnissaannik 

Inatsisartut aalajangiiffigisassaattut siunnersuut. Periusissiaq piffissalersorneqassaaq 

piviusunngortinnissaanullu siunnersuusiortoqassaaq.”  


